
Enformaziuns y Comunicaziuns

Iolan: Al vën rengrazié de cör dötes y düć chi co è gnüs a daidé laé la dlijia por la Pröma 
Santa Comegnun. Iolan a chi co à dé ca l’ega ćialda y a düć chi co à dé ca le danmisdé y fat 
spënores. Iolan y Dio s’al pàii!

Preparaziun al Bato: I geniturs co à na picia creatöra da baćé, les totes y i tòć, è enviês ala 
Preparaziun al Bato con le maester de religiun Erich Frenademetz, en sabeda ai 17 de mà dales 
15 ales 17, te calogna d’Al Plan. Prenotaziuns pa Annamaria Complojer al nr. 334/6102551.

Seniorenclub: Le Seniorenclub Mareo enviëia al pelegrinaje a Maria Saal, en jöbia ai 15 de 
mà. An pëia ia ales 8 da doman sön plaza dai stödafüs. Iade y marëna costa 30,00€. Prëibel 
s’anunzié danfora pa Lidia Taibon al nr. 339/7899107.

Oraziun: En vëndres ai 16 de mà ales 8 da sëra èl tla capela da Oies na oraziun de Taizé, 
olache al vën medité, ćianté y perié en forma de Taizé. Düć è bel enviês.

Iade: Por la Santificaziun de Papa Giovanni XXIII vëgnel organisé en iade a Sotto il Monte, 
ai 28 de mà. Al vën perié da s’anunzié anter i 25 de mà pa Emma da San Ćiascian, al numer 
338/6667929.

Benedisciun: I Scizeri d’Al Plan lascia alessëi che en sabeda ai 17 de mà ales 15:30 vëgnel 
benedì le lën de Santa Maria. Dedô gnaràl inće benedì la stöa dai Scizeri ia dal raiun dles 
scores. Düć canć è bel enviês.

Referat: Le Zënter Families Mareo enviëia dër bel a en referat con signor Tone Fiung, dal titul 
”Weil i di mog”, con impulsc por le garaté dla vita de copia. Le referat sarà en dédemesaledema 
ai 21 de mà ales 8 da sëra, te salf dla Raiffeisen a Al Plan.

Sorvisc ai Jogn: Le Sorvisc ai Jogn lascia alessëi che al gnarà tignì inće a Al Plan n’edema 
dal proiet ”N isté deboriada” (tla brosciüra nia lëite), dai 11 ai 16 d’agost, sce al è almanco 8 
mituns co tol pert. Iscriziuns pòn fà tres le formular co è tal sfëi, da dé jö ai 12 de mà dales 14 
ales 19 te salf dai jogn d’Al Plan. Enformaziuns sön le proiet ciafun tal sfëi plata 34.  

Ciomont de ćiasa: Le Comun lascia alessëi che da śën ennant vën le ciomont de ćiasa coü 
adöm te döt le comun mâ plü le dédôlönesc. Tal tomp de sajun gnaràl enjunté na jütada inće 
le vëndres. Düć è periês da mëter fora le chibl o sach adora assà, che l’auto passa dër adora.

Curs: Sot al titul ”Pitöra y musiga”, vëgnel organisé te biblioteca en curs da laoré i corusc, con 
l’ispiraziun dla musiga, con Mariana Acuña, por mitans y mituns dla scora elementara. Le curs 
vën tignì ai 13, 20 y 27 de mà, y ai 3 de jügn, tres dales 15:30 ales 17:30, te biblioteca d’Al Plan.

Cari Comunicandi, les ćiampanes sona 
encö a festa por os. Gejù vën te üsc pici 
cörs. La comunité ves aoda por osta 
Pröma Comegnun che Dio Pere y Dio Fì 
ćiari jö sön os con söa benedisciun, sön 
düć i trus che i arëis da jì. Che i podëise 
encunté jont co crëi te os y ves ô bun. 
Tignìsse tóch y portede ennant con 
ligrëza cösta amizizia con Gejù! Ël sarà 
por os davëi en Daćiasa da sté saorì.

La Crusc dla Jonëza röa tla Val Badia

Te cösc mëns de mà passa por le Decanat Val Badia ”La Crusc 
dla Jonëza”, motüda da jì dla SKJ da Balsan desco recordanza 
dal Dé mondial dla jonëza a Madrid l’ann 2011. Te chë ocajiun 
ti â le Papa Benedët XVI racomané ai jogn da porté ennant la 
testimonianza de Gejù Crist mort y rosserì. La SKJ da Balsan s’à 
tut a cör cösta racomanaziun y à orü respogne con La Crusc dla 
Jonëza. Cösta crusc è gnüda benedida dal Vësco Ivo Muser ai 21 
d’otober 2012 con le fin da la lascé passé da decanat a decanat. 
Endertant è la crusc roada dal Decanat de Gherdëna tal Decanat 
Val Badia. Por rajuns de tomp ne röera nia te vigne cöra, mo 
almanco te na cöra de vigne comun: da Colfosch èra passada por Corvara y roada a Badia. 
Encö ai 11 de mà ales 14:00 gnaràra portada sö Oies, adöm ala prozesciun de döta la valada 
co prëia dô vocaziuns. Ai 16 de mà ales 20:00 saràl a Oies l’ora de Taizé, a chëra che düć è 
de cör enviês, y dedô i gnarà la crusc sorandada ai jogn d’La Val. Ai 23 de mà röera te dlijia 
a San Martin. Ai 31 de mà, ultimo dé de Palsacrusc, gnaràra portada con la prozesciun ćina 
a La Pli, y dô mëssa jaràra ennant con la prozesciun ia Al Plan, olache ara vën prejentada 
le dé dô pla gran mëssa. I jogn organisarà te paîsc olache ara röa inće val’ funziun o ativité.



AODANZES: Döt le bun, sanité y benedisciun a
Marta Federa *15.05.1932

y a düć chi co à santennom y complësc i agn cöst’edema.



Nosta Pröma Santa Comegnun 11 de mà 2014 

I te periun, Gejù, che Te se lomini por ch’i odunse le tru,
che Te bàii con nos, por ch’i sànse ći che t’ôs, che Te se tëgni

y ne se lasci mai susc, che te ćiari de nos y se benedësci.


